
Հաշվեքննության հիմքը

ՀՀ հաշվեքննիչ պալատի 2025 թ. հուլիսի 24-ի N 54-Ա որոշում:
Հաշվեքննության նպատակը

Հաշվեքննության նպատակն է գնահատել Պետական ֆինանսների կառավարման համակարգի բարեփոխումների 2019-2023 թվականների ռազմավարության և ծրագրային միջոցառումների[footnoteRef:1] կատարման ընթացքը և արդյունքները։ [1:  Հաստատված է ՀՀ կառավարության 2019թվականի նոյեմբերի 28-ի N 1716-Լ որոշմամբ] 

Հաշվեքննության օբյեկտը

ՀՀ ֆինանսների նախարարություն։


    Պետական ֆինանսների կառավարման համակարգի բարեփոխումների (2019-2023թթ.) ծրագիրը:Հաշվեքննության առարկան 



    ՀՀ կառավարության 2019 թվականի նոյեմբերի 28-ի «Պետական ֆինանսների կառավարման համակարգի 2019-2023 թվականների բարեփոխումների ռազմավարությունը և պետական ֆինանսների կառավարման համակարգի բարեփոխումների 2019-2023 թվականների գործողությունների ծրագիրը հաստատելու մասին» N 1716-Լ որոշումը, և դրանում՝ ՀՀ կառավարության 2021 թվականի  մարտի 4-ի N 283-Լ և 2021 թվականի  դեկտեմբերի 30-ի N 2189-Լ որոշումներով կատարված փոփոխությունները և լրացումները։Հաշվեքննության չափանիշները

Հաշվեքննությունն 
ընդգրկող ժամանակաշրջանը


     2019 թվականի հունվարի 1-ից մինչև 2023 թվականի դեկտեմբերի 31-ը ներառյալ:

Հաշվեքննության կատարման ժամկետը

    2025 թվականի օգոստոսի 1-ից մինչև 2026 թվականի մարտի 31-ը ներառյալ:


Հաշվեքննության մեթոդաբանությունը

   Համապատասխանության հաշվեքննությունը պլանավորվել, իրականացվել և ամփոփվել է՝ ղեկավարվելով հաշվեքննության միջազգային մասնագիտական ստանդարտներով և մեթոդական ձեռնարկներով։ Հաշվեքննության ընթացքում կիրառվել են  վերլուծական ընթացակարգ,  զննում, հարցում  ընթացակարգերը։ 
Հաշվեքննությունն իրականացրած խումբը

   Հաշվեքննությունն իրականացվել է Հաշվեքննիչ պալատի ֆինանսական և համապատասխանության հաշվեքննության վարչության կողﬕց, որի աշխատանքները համակարգել է Հաշվեքննիչ պալատի անդամ Կարեն Առուստամյանը։ 

ԱՄՓՈՓԱԳԻՐ

Ինչու՞ է կարևոր

Հաշվի առնելով ՊՖԿՀ բարեփոխումների 2019-2023թթ. ռազմավարության ժամկետի ավարտը, վերջինիս կատարման գնահատումը, վերոնշյալ ուղղությունների հետ մեկտեղ, թույլ կտա նպաստել պետական ֆինանսների կառավարման ինստիտուցիոնալ համակարգի հետագա ամրապնդմանը։
	Պետական ֆինանսների կառավարման համակարգի բարեփոխումների 2019-2023 թվականների ռազմավարության (այսուհետ նաև Ռազմավարություն) համաձայն.
· ՊՖԿՀ բարեփոխումների նպատակներն են՝ ուժեղացնել հարկաբյուջետային կարգապահությունը և բարձրացնել բյուջետային համակարգի կանխատեսելիությունը, ապահովել մակրոտնտեսական կայունություն ապահովող հարկաբյուջետային քաղաքականության իրականացումը, նվազագույնի հասցնել ծրագրված և փաստացի ցուցանիշների միջև շեղումները, երաշխավորել, որ միջոցները կապակցված են հիմնական քաղաքականությունների հետ և համապատասխանում են գերակայություններին և քաղաքականության թիրախներին, ապահովել հանրային բարիքի օգտագործման հաշվետվողականությունը և թափանցիկությունը։
· ՊՖԿՀ բարեփոխումների արդիական և կարևոր խնդիրներից է համարվել  թվայնացումը և տեղեկատվական տեխնոլոգիաների ժամանակակից գործիքների կիրառումը։ Որոշմամբ նախատեսվել է  միասնական տվյալների բազայի հիման վրա կառուցել Կառավարության ֆինանսների կառավարման տեղեկատվական համակարգը (այսուհետ՝ ԿՖԿՏՀ), որը կապահովի պետական ֆինանսական կառավարման համակարգի միասնականությունը և ամբողջականությունը։    
· ՊՖԿՀ ոլորտների ռազմավարական թիրախների ապահովման նպատակով ռազմավարության գործողությունների ծրագրով յուրաքանչյուր թիրախի համար սահմանված են արդյունքի գնահատման ցուցանիշներ, միջոցառումների իրականացման հետ կապված ռիսկեր և դրանց կառավարման ուղղությամբ գործողություններ։
· ՊՖԿՀ բարեփոխումների ընդհանուր ղեկավարումն իրականացնում է ՀՀ ֆինանսների նախարարը, իսկ պետական մարմիններում ՊՖԿՀ բարեփոխումների իրականացման համար պատասխանատու են այդ մարմինների ղեկավարները:
· գործողությունների ծրագրի 27 բաղադրիչի 56 թիրախի շրջանակներում նախատեսվել է իրականացնել 92 միջոցառում։
Ռազմավարությունը հաջորդել է ՊՖԿՀ բարեփոխումների 2010‑2014 և 2016‑2020 թվականների ռազմավարություններին[footnoteRef:2]:  [2:  Հաստատվել են. ՀՀ կառավարության 2010 թվականի հոկտեմբերի 28-ի N 42 արձանագրային որոշմամբ ՊՖԿՀ բարեփոխումների առաջին ռազմավարությունը, դրա իրագործման 2010-2014 թվականների միջոցառումների ծրագիրը և ՊՖԿՀ բարեփոխումների վերանայված՝ 2016-2020 թվականների ռազմավարությունը (ՊՖԿՀ բարեփոխումների  երկրորդ ռազմավարությունը)` ՀՀ կառավարության 2016 թվականի փետրվարի 18-ի N 6 արձանագրության 15‑րդ կետով։] 

Ռազմավարությամբ նախատեսված միջոցառումները վերաբերում են պետական կառավարման գործնականում բոլոր ոլորտներին՝ սկսած հարկերի և բյուջեի ձևավորումից մինչև պետական պարտքի կառավարում, պետական կազմակերպությունների ֆինանսական գործունեություն, գնումներ, ներքին և արտաքին վերահսկողություն (աուդիտ), տեղական ինքնակառավարման մարմինների ֆինանսներ, ինչպես նաև պետական ֆինանսների կառավարման միասնական տեղեկատվական համակարգի ներդրում։ Բոլոր այս ոլորտների համադրված և համակարգված աշխատանքը նպաստում է պետական կառավարման ամբողջականությանն ու հանրության վստահության ամրապնդմանը։
Վերոնշյալը հաշվի առնելով, պետական ֆինանսների կառավարման համակարգի բարեփոխումների գործընթացը ներառվել է 2024-2026 թվականների հաշվեքննության առաջնահերթություններում և նախատեսվել է որպես հաշվեքննության թեմա։ 
Ակնկալվում է, որ հաշվեքննության արդյունքները կարող են նպաստել պետական ֆինանսների կառավարման բնագավառում վարվող քաղաքականության՝ հայտարարված նպատակների իրագործման ուղղությամբ հետագա անելիքների ճշգրտմանը։                                                                                           
 ՀՀ կառավարության երկու որոշումներով[footnoteRef:3] 2021 թվականին կատարվել են փոփոխություններ և լրացումներ ՊՖԿՀ բարեփոխումների 2019-2023 թվականների ռազմավարությունում և գործողությունների ծրագրում։  Մասնավորապես նշված որոշումներով երկարաձգվել են 36 միջոցառումների կատարման ժամկետները, առանձին միջոցառումներ շարադրվել են նոր խմբագրությամբ, ինչպես նաև  ուժը կորցրած են ճանաչվել գործողությունների ծրագրով նախատեսված «55.3 ԿՖԿՏՀ-ի ներդրման թեստավորում» և «56.3 ԿՖԿՏՀ-ի սպասարկում»  միջոցառումները։  [3:  ՀՀ կառավարության 2021 թվականի  մարտի 4-ի N 283-Լ և դեկտեմբերի 30-ի N 2189-Լ որոշումներ] 
Ի՞նչ է բացահայտվել

     Հաշվեքննությամբ պարզվել է, որ ՊՖԿՀ բարեփոխումների 2019-2023 թվականների գործողությունների ծրագրով իրականացման ենթակա 90 միջոցառումներից, ընդհանուր առմամբ, չեն իրականացվել 37-ը (Հավելվածներ 1 և 2): Մասնավորապես՝
· 2023 թվականի և հետագա տարիների բյուջետային գործընթացի շրջանակներում բյուջետային ծրագրերի ծախսակազմման գործընթացները չեն իրականացվում միասնական ավտոմատացված համակարգի միջոցով (հավելված 1-ի 22․1 միջոցառում)։
· Հանրային հատվածի կազմակերպությունների ֆինանսական հաշվետվությունների մշտադիտարկումներն իրականացվում են ոչ ամբողջական տեղեկատվության հիման վրա։ Պետական մարմինները վարում են միայն  իրենց տիրապետմանն ու օգտագործմանը հանձնված (ամրացված) պետական գույքի (կազմակերպության պահպանման ծախսերի) հաշվապահական հաշվառումը։ Արդյունքում, ֆինանսական հաշվետվություններում չեն արտացոլվում օրենսդրությամբ պետական մարմիններին վերապահված գործունեության հիմնական ոլորտներին վերաբերելի՝ պետությանը վերագրվող ֆինանսական գործառնությունների (ենթակառուցվածքներ, պետական պարտք և այլն) հաշվապահական հաշվառման ցուցանիշները (հավելված 1-ի 30․1 միջոցառում) և նախարարությունների մակարդակով միջանկյալ համախմբված ֆինանսական հաշվետվություններ չեն պատրաստվում (հավելված 1-ի 31․2 և 31․3 միջոցառումներ)։
· Ներքին աուդիտի համակարգը ոչ բոլոր պետական մարմիններում է ներդրված (հավելված 1-ի 26․1 միջոցառում)։ 
· ԿՖԿՏՀ հիմնական բաղադրիչները ներդրված չեն (հավելված 1-ի 55․1-ից  56․2 միջոցառումներ)։
	 Գործողությունների ծրագրով սահմանված վերջնաժամկետից հետո ՀՀ ֆինանսների նախարարի 2025 թվականի հունվարի 23-ի թիվ 20-Լ հրամանով հաստատվել է Նախարարության 2025 թվականի ՊՖԿ ռազմավարական գործողությունների ծրագիրը։ Ծրագրում ներառվել են 12 ոլորտի 31 գործողություն և 44 արդյունքային ցուցանիշ, այդ թվում ՊՖԿՀ բարեփոխումների 2019-2023 թվականների գործողությունների ծրագրով նախատեսված, սակայն  չկատարված առանձին միջոցառումներ: Մասնավորապես՝ «7․2 Էլեկտրոնային գնումների նոր համակարգի մշակում և ներդրում», «9․2 Ներքին աուդիտի որակի արտաքին գնահատման իրականացում» և «12․1 ԿՖԿՏՀ մշակում» գործողությունները և այլն: 





















ՀԱՇՎԵՔՆՆՈՒԹՅԱՆ ՀԻՄՆԱԿԱՆ ԱՐԴՅՈՒՆՔՆԵՐԸ

Հաշվեքննությամբ «Հաշվեքննիչ պալատի մասին» օրենքով սահմանված օրինականության սկզբունքի[footnoteRef:4] պահպանման իմաստով անհամապատասխանություններ[footnoteRef:5] չեն արձանագրվել։   [4:   Թեմատիկ համապատասխանության հաշվեքննության հաշվետվությունը ներառում է ամփոփ տեղեկատվություն օրինականության սկզբունքի պահպանման վերաբերյալ («Հաշվեքննիչ պալատի մասին» ՀՀ օրենքի 26-րդ հոդվածի 3-րդ մաս)։]  [5:  Անհամապատասխանություն՝ հաշվեքննության առարկան կարգավորող իրավական ակտերով և (կամ) քաղաքացիաիրավական հարաբերությունների շրջանակում կնքված գործարքներով սահմանված պահանջների չպահպանման դեպք, «Հաշվեքննիչ պալատի մասին» ՀՀ օրենքի 4-րդ հոդվածի 1-րդ մաս, 8-րդ կետ․] 
ՊՖԿՀ բարեփոխումների 2019-2023 թվականների գործողությունների ծրագրի իրականացման վերաբերյալ արձանագրված փաստերի ամփոփ նկարագիրը

[bookmark: _Hlk227762252]Արձանագրվել են ՊՖԿՀ բարեփոխումների 2019-2023 թվականների գործողությունների ծրագրով նախատեսված միջոցառումների թերակատարումներ և վերջնաժամկետներից շեղումներ։ Այսպես՝ Գործողությունների ծրագրով 2023 թվականի դեկտեմբերի 31-ի դրությամբ իրականացման ենթակա 90 միջոցառումներից 40-ը չեն իրականացվել, որից 3-ը իրականացվել են սահմանված վերջնաժամկետից հետո՝ 2024-2025 թվականների ընթացքում:
Գործողությունների ծրագրով 2023 թվականի դեկտեմբերի 31-ի դրությամբ կատարված և չկատարված միջոցառումները՝ ըստ կատարողների, ակնկալվող և փաստացի արդյունքային ցուցանիշների, ներկայացված է սույն հաշվետվության հավելված 1-ում, իսկ ամփոփ ցուցանիշները՝ աղյուսակում։
Աղյուսակ 
Տեղեկատվություն  ՊՖԿՀ բարեփոխումների 2019-2023 թվականների     գործողությունների կատարման վերաբերյալ (հաշվեքննության ավարտի դրությամբ)

	Միջոցառումների կատարողները
	Չի իրականցվել
	Իրականացվել է
	Ընդամենը

	ՀՀ Ազգային ժողով
	0
	5
	5

	ՀՀ հաշվեքննիչ պալատ
	0
	4
	4

	ՀՀ ֆինանսների նախարարություն*
	35
	32
	67

	ՀՀ էկոնոմիկայի նախարարություն 
	0
	6
	6

	ՀՀ պետական եկամուտների կոմիտե 
	0
	3
	3

	Պետական մարմիններ
	2
	3
	5

	Ընդամենը
	37
	53
	90











	  

   ՀՀ ֆինանսների նախարարի 2025 թվականի հունվարի 23-ի թիվ 20-Լ հրամանով հաստատվել է Նախարարության 2025 թվականի ՊՖԿ ռազմավարական գործողությունների ծրագիրը։ Ծրագրում ներառվել են միայն Նախարարության կողմից կատարման ենթակա 31 գործողություն և 44 արդյունքային ցուցանիշ, այդ թվում ՊՖԿՀ բարեփոխումների 2019-2023 թվականների գործողությունների ծրագրով նախատեսված, սակայն  չկատարված առանձին միջոցառումներ: 
	ՊՖԿՀ բարեփոխումների շրջանակներում 2019-2023 թվականների գործողությունների ծրագրով և ՀՀ ֆինանսների նախարարի 2025 թվականի հունվարի 23-ի թիվ 20-Լ հրամանով հաստատված Նախարարության 2025 թվականի ՊՖԿ ռազմավարական գործողությունների ծրագրով նախատեսված միջոցառումների/գործողությունների կատարման ընթացքին նախատեսվում է անդրադառնալ հետհսկողության հաշվեքննությամբ[footnoteRef:6]։  [6:  հետհսկողություն ՝ հաշվեքննության արդյունքով ներկայացված առաջարկություններից բխող միջոցառումների կատարման վերաբերյալ տեղեկատվության ստացում (ներառյալ հաշվեքննության օբյեկտից), վերլուծություն և ամփոփում («Հաշվեքննիչ պալատի մասին» օրենքի 4-րդ հոդված, 1-ին մասի, 11-րդ կետ)։ ] 



ՊՖԿՀ բարեփոխումների 2019-2023 թվականների գործողությունների ծրագրի իրականացման, ղեկավարման և համակարգման կազմակերպումը

       Որոշման Հավելված 1-ի 16-րդ կետով` «Տարբեր ոլորտներում իրականացվող աշխատանքների համակարգման նպատակով ՀՀ ֆինանսների նախարարությունում սահմանվում է ՊՖԿՀԲ քարտուղարություն, որն ապահովում է պատասխանատու մարմինների/ստորաբաժանումների կողմից ներկայացված կիսամյակային հաշվետվությունների ստացումը, ամփոփումը և դրա ներկայացումը ՀՀ ֆինանսների նախարարին, ուսումնասիրում է ՊՖԿ ռազմավարությունում և գործողությունների ծրագրում սահմանված թիրախների իրականացումը և դրանց կատարման վերաբերյալ տեղեկատվություն է ներկայացնում ՀՀ ֆինանսների նախարարին, ապահովում է սույն ռազմավարությամբ նախատեսված միջոցառումների իրականացման շրջանակում պատասխանատու մարմինների/ստորաբաժանումների և զարգացման գործընկերների միջև համագործակցությունը։ 
Ըստ անհրաժեշտության ՀՀ ֆինանսների նախարարին ներկայացնում է ռազմավարության և գործողությունների ծրագրի թարմացման վերաբերյալ առաջարկություններ, գործընկերներին տրամադրում է բարեփոխումների իրականացման վերաբերյալ տեղեկատվություն, ՀՀ ֆինանսների նախարարին ներկայացնում է առաջարկություններ սույն ռազմավարության ներքո գործողությունների իրականացման պատասխանատու մարմինների/ստորաբաժանումների, ներառյալ քարտուղարության կարողությունների զարգացման վերաբերյալ՝ հիմք ընդունելով մոնիտորինգի արդյունքները։ Ըստ անհրաժեշտության օժանդակում է զարգացման գործընկերների կողմից ռազմավարության և գործողությունների ծրագրի գնահատման աշխատանքներին, ապահովում է տեղեկատվության տարածումը և հասանելիությունը բարեփոխումների իրականացման ընթացքի վերաբերյալ, կազմում և ՀՀ ֆինանսների նախարարին է ներկայացնում ՊՖԿՀԲ-ի վերաբերյալ հաշվետվությունների նախագծերը»:
         Որոշման Հավելված 1-ի 17-րդ կետի համաձայն` «Պատասխանատու մարմինների ղեկավարները և ՖՆ պատասխանատու ստորաբաժանումների ղեկավարները քարտուղարություն են ներկայացնում հաշվետվություններ սույն ռազմավարությամբ նախատեսված` իրենց իրավասություններին վերաբերող գործողությունների ծրագրի (միջոցառումների) իրականացման ընթացքի  վերաբերյալ։ Հաշվետվությունների ձևերը և ներկայացման ժամկետները սահմանում է ՀՀ ֆինանսների նախարարը»։                                                                                                                                                              
         ՀՀ ֆինանսների նախարարի 30․03․2020թ․ N 93-Ա հրամանով հաստատվել է ՊՖԿՀ բարեփոխումների 2019-2023 թվականների գործողությունների ծրագրի մշտադիտարկման, վերլուծության իրականացման, հաշվետվությունների կազմման և ներկայացման կարգը, իսկ ՊՖԿՀ բարեփոխումների քարտուղարության լիազորությունը վերապահվել է Նախարարության բյուջետային գործընթացի կազմակերպման վարչությանը։ Հրամանով սահմանվել են նաև Նախարարության կողմից իրականացվող միջոցառումների գծով պատասխանատու ստորաբաժանումները և աշխատանքային խմբերը։ 
           ՊՖԿՀ բարեփոխումների գծով Նախարարությունը վերը նշված հրամանով հաստատված կարգի պահանջներին  համապատասխան հրապարակել է ՊՖԿՀԲ 2019-2023 թվականներին իրականացվելիք գործողությունների ծրագրով նախատեսված միջոցառումների կատարման ընթացքի վերաբերյալ ութ կիսամյակային և տարեկան ամփոփ հաշվետվություններ:
Նախարարության կողմից տրամադրվել է անհրաժեշտ տեղեկատվություն սույն հաշվեքննությունն իրականացնելու համար։ 
Հաշվեքննության հաշվետվության նախագծում արձանագրված փաստերի վերաբերյալ Նախարարության դիրքրոշումները և հաշվեքննողների արձագանքները ներկայացված են հավելված 2-ում։ 



ԵԶՐԱԿԱՑՈՒԹՅՈՒՆ

   Հաշվեքննությամբ արձանագրված փաստերը հիմք են տալիս եզրակացնելու, որ ՊՖԿՀ 2019-2023 թվականների բարեփոխումների ռազմավարությունը և գործողությունների ծրագիրն իրականացվել է ոչ ամբողջությամբ և շարունակվում է առ հաշվեքննության հրապարակման պահը։ Ռազմավարության իրագործման գործողությունների ծրագրով նախատեսված միջոցառումների իրականացման աստիճանով պայմանավորված, նախանշված առանձին արդյունքներ չեն արձանագրվել՝ վտանգելով Ռազմավարությունով հայտարարված նպատակները։
ԿՖՏԿՀ ներդրման բացակայության պայմաններում չի ապահովվում պետական հատվածի կազմակերպությունների ամբողջական ֆինանսական տեղեկատվության համախմբումը մեկ միասնական հարթակում, և դրա միջոցով պետական ֆինանսական համակարգի հաշվառման, հաշվետվողականության, ինչպես նաև հանրային ծառայությունների մատուցման արդյունավետության, որակի և թափանցիկության բարձրացումը։ 

